
Izvještaj sa Pripremnog sastanka za kurs učenja na daljinu - „Zabrana diskriminacije“
Sarajevo, 8. februar 2018. godine

Dana 8. februara 2018. godine, u hotelu Marriott u Sarajevu, održan je pripremni sastanak za kurs učenja na daljinu na temu „Zabrana diskriminacije“ u okviru HELP edukacije o ljudskim pravima za pravnike kao zajedničke inicijative Evropske unije i Savjeta Evrope u saradnji sa Centrima za edukaciju sudija i javnih tužilaca u Republici Srpskoj i Federaciji Bosne i Hercegovine.
Nakon uvodnog obraćanja u ime oba Centra gospodina Arbena Murtezića, direktora Centra za edukaciju sudija i javnih tužilaca u FBiH, izlagači Valentina Boz, koordinatorica projekta „HELP na Zapadnom Balkanu i Turskoj“ Vijeće Evope – Ured u Beogradu,  Aleksandra Gliszczyńska-Grabias, konsultant Vijeća Evrope i asistent u Institutu pravnih studija, Poljska akademija nauka i mr Mladen Šain, voditelj kursa, su predstavili osnovne principe prava Evropske unije i Evropske konvencije o ljudskim pravima i osnovnim slobodama (član 14. i protokol 12.)  na kojima se zasniva HELP program i projekat Evropske unije i Savjeta Evrope s ciljem pružanja podrške Zapadnom Balkanu i Turskoj pod nazivom “Jačanje institucije Ombudsmana za ljudska prava u borbi protiv diskriminacije“.
Tokom sastanka navedeno je da će svim polaznicima obuke biti registrovan nalog na HELP portalu putem kojeg će pristupati datim temama i zadacima određenim od strane tutora, te će im biti omogućeno korištenje jezika koji sami izaberu i pristup sa bilo kojeg računara. Zatim je navedeno da je dinamika kursa podijeljena u pet sesija pod različitim naslovima u okviru navedene teme, te da će polaznici završetkom kursa dobiti certifikate o završenoj obuci.
Također je navedeno da kurs počinje sa radom 14. februara 2018. godine kada će polaznicima kursa biti dostupna prva sesija, kao i da će im kurs biti priznat u okviru tri dana obavezne obuke edukacije za sudije i javne tužioce.

Cilj pripremnog sastanka je bio da se polaznici kursa detaljnije informišu o učenju na daljinu i navedenoj temi, a naročito da se uspješno započne sa kursom koji uveliko predstavlja ustaljen način edukacije u oblasti ljudskih prava širom Evrope.

Istaknut je značaj navedene teme kao jedne od ključnih problema u svim segmentima života, pa su u skladu s tim izlagači prezentovali različite primjere diskriminacije u zemljama Evrope i praksu Evropskog suda za ljudska prava u Strazburu prilikom odlučivanja u takvim predmetima, te je istaknut značaj učenja na daljinu kao modernog i olakšanog načina proučavanja i sticanja znanja iz oblasti ljudskih prava bez remećenja redovnog poslovanja polaznika kursa u njihovim institucijama.
U Banjoj Luci, 12.2.2018. godine                                                            Podnosilac izvještaja:
                                                                                                                                    Mila Čolić

